
ABSTRAK 

Bagi membudayakan kemahiran berfikir secara kreatif dan kritis Jabatan Teknologi 
Pendidikan Institut Perguruan Tuanku Bainun telah membangunkan ruangan perbincangan 
secara maya (online) melalui E-Forum IPTB. Tujuan E-Forum IPTB adalah untuk memberi 
peluang kepada warganya membincangkan isu-isu semasa yang berkaitan dengan 
pendidikan dan dunia pendidikan. Kajian ini adalah bertujuan untuk melihat kekerapan 
penggunaan E-Forum dalam kalangan pengunjung Laman Web IPTB, mengenalpasti 
kekerapan ruang perbincangan yang paling aktif, melihat kekerapan isu-isu yang 
dibincangkan di dalam E-Forum IPTB dan melihat sejauh mana peraturan dan etika dalam 
perbincangan E-Forum IPTB di patuhi. Analisis kekerapan deskriptif yang dijana secara online 
melalui panel pengurusan (administration panel) telah dilakukan bagi tempoh 10 bulan 
bermula bulan Januari hingga Oktober 2008. Dapatan menunjukkan bahawa dalam tempoh 
tersebut E-Forum IPTB telah dikunjungi sebanyak 26,505 kali atau purata 88 pengunjung 
untuk setiap hari. Pengguna yang berdaftar adalah seramai 87 orang. Dalam tempoh tersebut 
sebanyak 1,892 pendapat  telah di hantar ke E-Forum IPTB. Ruang perbincangan yang paling 
aktif ialah “Bicara Pelajar” dengan jumlah kiriman (posting) sebanyak 1,355, diikuti ruangan 
“Sembang-Sembang” sebanyak 160, “Bicara Pensyarah” sebanyak 62 dan “Maklumat 
Semasa” sebanyak 14. Dalam tempoh tersebut sebanyak 165 isu telah di hantar oleh 
pengunjung untuk dibincangkan. Lima isu yang paling mendapat perhatian pengunjung ialah; 
“wajarkah kehadiran ke surau diwajibkan” menerima 220 balasan, “budaya bercouple di 
maktab” menerima 206 balasan, “siapa JPP di Maktab ni?” menerima 68 balasan, “mana 
pemimpin kat IPTB ni?” menerima 60 balasan dan “Senior yang kurang sopan” sebanyak 58 
balasan. Sebanyak 290 posting atau 15.3% yang dianggap melanggar peraturan dan etika 
perbincangan telah dapat dikesan sepanjang tempoh tersebut. Dapatan ini menunjukkan 
bahawa pengunjung ruangan E-Forum IPTB adalah tinggi. Ruangan Bicara Pelajar adalah 
yang paling aktif. Isu-isu yang paling mendapat  banyak maklum balas adalah topik-topik yang 
kontrovesi dari luahan rasa tidak puas hati terhadap apa yang berlaku di sekitar kehidupan 
sebagai pelajar di institut perguruan. Sebahagian pengunjung E-Forum IPTB telah dikesan 
melanggar peraturan dan etika perbincangan seperti yang telah dipersetujui. 
 
Pengenalan 
Perbincangan secara online melalui E-forum adalah salah satu cara yang boleh digunakan 
bagi menyediakan tenaga pendidik profesional yang lebih kreatif dan kritis dalam 
menyelesaiakn masalah seharian mereka. Selain itu banyak isu yang tidak dapat diselesaikan 
secara bersemuka telah dapat diselesaikan melalui perbincangan secara maya (Garrison & 
Anderson, 2003). Kini kita berada di era perlumbaan teknologi maklumat dan komunikasi 
yang sangat mencabar pemikiran dan kepercayaan. Pada masa ini setiap individu bebas 
memberikan pelbagai pandangan, sehngga terlalu sukar untuk dikawal. Sebagai pendidik 
mereka bukan sahaja perlu menyediakan kemahiran untuk mencari maklumat, tetapi yang 
lebih penting ialah kemahiran untuk memilih pandangan yang benar dan salah. Bagi 
memastikan tahap pemikiran dan pengetahuan pelajar-pelajar di negara ini terus meningkat  
dan mampu bersaing di peringkat dunia, Kementerian Pelajaran khususnya Bahagian 
Pendidikan Guru telah berusaha ke arah menyediakan prasarana dalam bidang ICT. Kini 

setiap IPG telah dilengkapi dengan perkhidmatan internet tanpa wayar secara percuma yang 
dikenali sebagai Jaringan Kampus. Di Institut Perguruan Tuanku Bainun (IPTB), selain 
daripada Jaringan Kampus, para pelajar dan staf juga boleh mengekses internet melalui talian 
Streamyx.  
 
E-Forum IPTB 
Tujuan utama E-Forum IPTB adalah untuk memberi peluang kepada warganya 
membincangkan isu-isu semasa yang berkaitan dengan pendidikan dan dunia pendidikan. E-
Forum IPTB telah dibangunkan oleh Jabatan Teknologi Pendidikan menggunakan perisian 
aplikasi phpBB yang boleh didapati secara percuma (open source). phpBB merupan perisian 
aplikasi sistem papan bulletin (bulletin board system) yang sesuai digunakan untuk 
mengendalikan perbincangan forum secara online. Ia memberi kemudahan kepada 
pengendali forum (administrator) untuk menguruskan forum melalui c-panel. Antara 
kemudahan yang diberikan ialah, seperti mewujudkan kategori perbincangan, mengurus serta 
mengawal penggunaan forum. Pengendali forum juga boleh melihat statistik berkaitan dengan 
penggunaan forum melalui c-panel yang dijana secara automatik melalui pengaturcaraan 
perisian phpBB tersebut. 
 

 
Gambarajah 1: Laman Web IPTB yang mengandungi Ruangan E-Forum IPTB 

Gambarajah 2: Maklumat data statistik penggunaan forum yang dijana melalui c-panel 
 
Forum IPTB menyediakan tujuh ruangan perbincangan iaitu; 1. Bicara Pengarah 2. Bicara 
Timbalan Pengarah 3. Bicara KUKP 4. Makluman Semasa 5. Bicara Pensyarah 6. Bicara 
Pelajar dan 7. Ruangan Sembang-Sembang.   Pengguna E-Forum IPTB  dikategorikan 
kepada tiga peringkat iaitu; 1. Moderator 2. Ahli berdaftar dan 3. Pelawat. Hanya moderator 
diberi kebenaran menghantar topik dalam ruangan “Bicara Pengarah”, “Bicara Timbalan 
Pengarah”, dan “Bicara KUKP”. Sementara untuk ruangan “Makluman Semasa”, “Bicara 
Pensyarah”, “Bicara Pelajar” dan “Sembang-Sembang” memberi kebanaran  kepada semua 
pengunjung (berdaftar dan tidak berdaftar) untuk menghantar topik serta menjawab topik. 
Semua ahli komuniti diberikan kebebasan untuk membaca, membalas atau mengirim topik 
perbincangan baru tanpa perlu menggunakan identiti sebenar dengan syarat tidak melanggar 
peraturan yang telah dipersetujui. Pengendali dan moderetor forum berhak untuk menyunting 
atau menyingkirkan maklumat atau bahan yang didapati melanggar peraturan perbincangan. 
 

 
Gambarajah 3: Ruangan Perbincangan E-Forum IPTB 

 

 
        Gambarajah 4: Peraturan yang perlu dipatuhi oleh komuniti  

                                        perbincangan E-Forum IPTB 
 

Pernyataan Masalah 
Forum secara maya adalah salah satu teknologi, yang sangat berpotensi sebagai ruang 
perbincangan dalam kalangan warga IPTB secara kolaboratif dengan lebih efektif pada masa 
ini. Banyak isu yang mungkin dihadapi oleh warga IPTB tidak dapat dibincangkan secara 
bersemuka akan dapat diselesaikan melalui perbincangan secara maya. Komuniti IPTB boleh 
berbincang mengenai isu-isu pendidikan pada bila-bila masa dan di mana sahaja yang 

difikirkan sesuai tanpa perlu bersemuka. Walau bagaimanapun banyak kajian yang telah 
dijalankan terhadap ruang perbincangan secara online yang dibangunkan untuk komuniti 
pendidik umumnya menunjukkan penyertaan yang sangat rendah (Carboni, 1999; Pomeroy, 
1997; Hawkes & Good, 2000; Leach, 2002; Stephens & Hartmann, 2002). Di negara ini antara 
cabaran utama yang perlu dihadapi, untuk melaksanakan e-pembelajaran ialah dari segi 
sumbangan dan penglibatan pelajar dalam e-forum (Zoraini Wati , 2005; Norwati Md Yusof & 
Zaini Amir, 2007).  Kajian juga menunjukkan sebahagian besar warga pendidik yang terlibat di 
dalam perbincangan secara maya telah menggunakan ruangan tersebut untuk 
membincangkan perkara-perkara yang remeh dan mengandungi maklumat yang kurang 
tepat. (Hough et al. 2004).  
 
Pada awal tahun 2006, sehingga akhir tahun 2007 E-Forum IPTB adalah lebih tertutup. 
Hanya ahli yang berdaftar sahaja dibenarkan untuk membaca, menghantar dan menjawab 
topik perbincangan.  Ahli perlu memasukkan nama pengguna dan kata laluan untuk akses ke 
ruangan E-Forum IPTB. Sambuatan warga IPTB untuk menyertai perbincangan melalu E-
Forum tersebut sangat rendah. Sebagai contoh sepanjang bulan Disember 2007 jumlah 
kiriman ke Ruangan Forum IPTB ialah 0%. Mulai Januari 2008 E-Forum IPTB telah memberi 
kebenaran kepada semua warganya untuk membaca, menghantar dan menjawab topik untuk 
ruangan “Makluman Semasa”, “Bicara Pensyarah”, “Bicara Pelajar” dan “Sembang-Sembang” 
tanpa perlu memasukkan nama pengguna dan kata laluan. Walau bagaimanapun para 
pengunjung harus mematuhi peraturan dan etika yang telah ditetapkan oleh pengendali E-
Forum IPTB. Pihak moderator berhak untuk menyunting atau menyingkirkan topik-topik yang 
melanggar peraturan dan etika yang telah dipersetujui. Selepas 10 bulan E-Forum ini 
dipaparkan di Laman Web IPTB, satu kajian perlu dilakukan untuk melihat sejauh mana 
ruangan E-Forum tersebut telah digunakan oleh ahli komuniti IPTB dalam membincang dan 
menyelesaikan isu-isu semasa yang berkatan dengan  pendidikan dan dunia pendidikan. 
 
Tujuan Kajian 
Kajian ini adalah bertujuan untuk; 

1. melihati kekerapan penggunaan E-Forum  di kalangan  pengunjung Laman Web IPTB. 
2. mengenalpasti kekerapan ruang perbincangan yang paling aktif 
3. melihat  kekerapan isu-isu yang dibincangkan di dalam E-Forum IPTB. 
4. melihat sejauh mana peraturan dan etika di dalam perbincangan E- Forum IPTB di 

patuhi 
 
Kepentingan Kajian 
1. Dapatan melalui kajian ini diharapkan dapat memberi gambaran tentang aktiviti E-Forum 

IPTB kepada pihak pengurusan bagi membuat pertimbangan sama ada ruangan 
perbincangan seperti ini diperlukan atau sebaliknya pada masa akan datang. 

2. Dapatan kajian ini diharapkan dapat memberikan panduan kepada perekabentuk dan 
pengendali ruangan e-forum pada masa akan datang. 

 
Batasan Kajian 
1. Kajian ini hanya melibatkan isu-isu dalam situasi di Institut Perguruan Tuanku Bainun. Oleh 

itu dapatan kajian ini tidak menggambarkan fenomena keseluruhan IPG atau situasi di 
tempat yang lain. 

2. Kajian ini hanya dijalankan untuk tempoh Januari sehingga Oktober 2008. Dapatan 
tersebut  hanya menggambarkan situtasi yang berlaku dalam tempoh masa yang dikaji dan 
tidak boleh digeneralisasikan untuk tempoh masa yang lain. 

 
Methodologi dan Analisis Data 

Kaedah yang digunakan dalam kajian ini ialah analisis kekerapan penggunaan dan analisis 
kandungan perbincangan secara online yang diperolehi melalui pangkalan data E-Forum 
IPTB. Rumusan data statistik yang diperlukan untuk menjawab tujuan kajian berkaitan dengan 
kekerapan penggunaan E-Forum IPTB telah diperolehi melalui c-panel yang dijana secara 
automatik melalui pengaturcaraan perisian phpBB yang digunakan. Isu-isu yang telah 
dibincangkan dalam E-Forum IPTB telah dianalisis secara kualitatif untuk menentukan 
kategori dan jumlah kekerapannya. Semua tulisan yang dikirim oleh pengunjung E-Forum 
IPTB akan dipaparkan dan tersimpan di ruangan perbincangan yang telah disediakan. Hanya 
pengendali (administrator) atau moderator sahaja yang boleh menyingkir atau 
menyembunyikan kiriman pendapat yang telah dikirim ke E-Forum IPTB. Bahan yang 
disingkirkan akan disimpan dalam ruangan “basket” dan hanya boleh dilihat oleh pengendali 
forum.  Kiriman bahan-bahan yang dianggap melanggar peraturan juga telah dianalisis secara 
kualitatif dan dikira jumlah kekerapannya. Populasi yang terlibat dalam kajian ini ialah 
komuniti IPTB yang telah melibatkan diri dalam E-Forum IPTB. Data yang dikumpul telah 
dianalisis menggunakan statistik keperihalan (diskriptif). 
 
Dapatan Data Kajian 
 
1. Kekerapan penggunaan E-Forum  dalam kalangan  pengunjung Laman Web IPTB 

Kekerapan penggunaan E-Forum IPTB bagi tempoh Januari sehingga Oktober 2008, 
ditunjukkan dalam Jadual 1. Dalam tempoh tersebut E-Forum IPTB telah dikunjungi 
sebanyak 26,505 kali atau purata 88 pengunjung untuk setiap hari. Pengguna yang 
berdaftar adalah seramai 87 orang. Dalam tempoh tersebut sebanyak 1,892 pendapat  
telah di hantar ke E-Forum IPTB. 
 

Jadual 1: Kekerapan Penggunaan E-Forum IPTB bagi tempoh Januari-Oktober 2008 

 
2. Ruang Perbincangan yang paling aktif 

Ruang perbincangan yang paling aktif ialah “Bicara Pelajar” dengan jumlah kiriman 
(posting} sebanyak 1,355, diikuti ruangan “Sembang-Sembang” sebanyak 160, “Bicara 
Pensyarah” sebanyak 62 dan “Makluman Semasa” sebanyak 14. 

 
 Jadual 2: Kekerapan jumlah kiriman (posting) ke ruangan E-Forum IPTB bagi  tempoh  
 Januari-Oktober 2008 

3. Isu-isu yang dibincangkan dalam E-Forum IPTB 
Dalam kajian ini hanya empat ruangan perbincangan telah dianalisis, iaitu “Bicara 
Pensyarah”, “Makluman Semasa”, “Bicara Pelajar” dan “Sembang-Sembang”. Ini adalah 
kerana hanya empat ruangan tersebut sahaja yang memberi kebenaran kepada 
pengunjung Laman Web IPTB mengirim topik. Ruangan “Bicara Pelajar” merupakan 
ruangan yang paling popular dan menerima kiriman topik yang paling tinggi. Daripada 
analisis yang dijalankan ke atas ruangan “Bicara Pelajar” isu-isu yang dibincangkan 
dikategorikan kepada 10 tema seperti di dalam Jadual 3. 
 

Jadual 3: Isu-isu yang dibincangkan di ruangan “Bicara Pelajar” 

 

Bil Isu/Topik Perbincangan yang dikirim Kekarapan Peratus 
1 Berkongsi pengetahuan/idea/pengalaman dalam 

pelbagai bidang 
 

25 23.4% 
2 Minta pendapat/pandangan berkaitan isu yang berlaku 

di institut 
 

15 14.0% 
3 Tidak berpuas hati dengan staf/pensyarah/pengurusan 

institut 
 

14 13.1% 
4 Minta pendapat tentang situasi/isu yang berlaku di luar 

institut/perkara umum 
 

10 9.3% 
5 Pengumuman dan maklumat aktiviti di institut  

10 9.3% 
6 Tidak setuju/tidak berpuas hati dengan rakan-rakan dan 

pemimpin pelajar 
 

9 8.4% 
7 Menceritakan pengalaman yang dialami di institut  

7 6.5% 
8 Penghargaan kepada rakan/staf/pensyarah/institut  

6 5.6% 
9 Cadangan kepada pihak pengurusan/institut  

6 5.6% 
10 Isu peribadi  

5 4.7% 
 Jumlah 107 100% 

Di dalam ruangan “Sembang-Sembang ” isu-isu yang dibincangkan dokategorikan kepada 
tujuh tema seperti dipaparkan dalam Jadual 4. 
 

Jadual 4: Isu-isu yang dibincangkan di ruangan “Sembang-Sembang” 
Bil Isu/Topik Perbincangan yang dikirim Kekarapan Peratus 
1 Berkongsi pengalaman di Institut dan selepas bertugas 

sebagai guru 
        

10 38.5% 
2 Meminta pandangan berkaitan situasi di institut 5 19.2% 
3 Memberi pandangan berkaitan isu-isu semasa di institut 4 15.4% 
4 Cadangan kepada pihak institut 3 11.5% 
5 Ucapan/penghargaan kepada pihak institut 2 7.7% 
6 Menceritakan masalah peribadi 1 3.8% 
7 Mempromosikan perkhidmatan/barangan 1 3.8% 
 Jumlah 26 100% 
 
 
 
Isu-isu yang terkandung dalam ruangan “Bicara Pensyarah” telah dikategorikan kepada 
lima  tema seperti dalam Jadual 5. 
 

Jadual 5: Isu-isu yang dibincangkan di ruangan “Bicara Pensyarah” 
Bil. Isu/Topik Perbincangan yang dikirim Kekarapan Peratus 
1 Berkongsi pendapat/pandangan berkaitan isu/situasi di 

institut 
 

7 43.8% 
2 Makluman aktiviti semasa di institut 6 37.5& 
3 Menceritakan pengalaman di institut 1 6.3% 
4 Meminta pendapat/pandangan berkaitan situasi di 

institut 
 

1 6.3% 
5 Ucapan kepada rakan-rakan 1 6.3% 
 Jumlah 16 100% 

 
Analisis yang dijalankan ke atas ruangan “Maklumat Semasa” mendapati keseluruhan 
kiriman (posting) adalah berkaitan dengan pengumuman aktiviti yang dijalankan di institut 
seperti ditunjukkan dalam Jadual 5. 
 

Jadual 5: Isu-isu yang dibincangkan di ruangan “Maklumat Semasa” 
Bil. Isu/Topik Perbincangan yang dikirim Kekarapan Peratus
1 Maklumat semasa di institut 6 100% 
 Jumlah 6 100% 

 
Lima isu yang paling mendapat perhatian pengunjung ialah; “wajarkah kehadiran ke surau 
diwajibkan’ menerima 220 balasan, “budaya bercouple di maktab” menerima 206 balasan, 
“siapa JPP di Maktab ni?” menerima 68 balasan, “mana pemimpin kat IPTB ni?” menerima 
60 balasan dan “Senior yang kurang sopan” sebanyak 58 balasan. Selain dari itu isu-isu 
lain yang juga mendapat perhatian pengunjung E-Forum IPTB ditunjukkan dalam Jadual 6 
di bawah. 
 

Jadual 6: Sepuluh isu yang paling mendapat perhatian pengunjung E-Forum IPTB 

4. Ketidak patuhan terhadap peraturan dan etika perbincangan E-Forum IPTB 
Pihak moderator, dari masa ke semasa telah membaca topik-topik yang dikirim ke E-
Forum IPTB. Topik-topik yang dianggap telah melanggar peraturan perbincangan akhirnya 
disembunyikan ke  dalam ruangan ”basket”. Ruangan ini tidak dapat dilihat oleh pengguna 
biasa dan hanya boleh dilihat oleh pengendali forum. Setelah dianalisis sebanyak 290 
kiriman atau 15.3% daripada keseluruhan kiraman telah melanggar peraturan dan etika 
perbincangan. Jadual 7 di bawah adalah antara contoh kiriman (posting) yang dianggap 
telah melanggar peraturan perbincangan yang telah dipersetujui. Dalam kiriman tersebut 
pengirim telah cuba menggunakan bahasa-bahasa yang tidak sopan dan cuba menyerang 
individu dan kumpulan tertentu. 

 
Jadual 7: Contoh kiriman (posting) yang dianggap melanggar peraturan dan etika  berforum 

 
 
Perbincangan Dapatan Kajian 
Dapatan kajian ini menunjukkan bahawa sepanjang tempoh kajian dijalankan, kekerapan 
pengunjung Laman Web IPTB yang mengikuti perbincangan di E-Forum IPTB adalah sangat 
tinggi. Dalam tempoh 10 bulan E-Forum IPTB telah dikunjungi sebanyak 26,505 kali atau 
purata 88 pengunjung untuk setiap hari. Pengguna yang berdaftar adalah seramai 87 orang. 
Dalam tempoh tersebut sebanyak 1,892 pendapat  telah di hantar ke E-Forum IPTB. Keadaan 
ini berlaku kerana pengunjung tidak perlu mendaftar dan bebas memberikan pandangan 
tanpa perlu bimbang identiti mereka dapat diketahui oleh ahli komuniti yang lain. Keadaan ini 
dapat dijelaskan melalui graf dalam Jadual di bawah. Bagi bulan Ogos hingga Oktober 2008 

(tempoh kajian) kiriman (posting) ke E-Forum adalah jauh lebih tinggi berbanding kiriman bagi 
bulan November 2008 hingga Februari 2009 (selepas peraturan pendaftaran diperkenalkan 
semula). 
 

Jadual 8: Jumlah kiriman ke Forum IPTB antara bulan Ogos2008 hingga Februari 2009 

 
 
Ruang perbincangan yang paling aktif penyertaannya ialah “Bicara Pelajar” dengan jumlah 
kiriman (posting) sebanyak 1,355, diikuti ruangan “Sembang-Sembang” sebanyak 160, 
“Bicara Pensyarah” sebanyak 62 dan “Makluman Semasa” sebanyak 14. Dapatan ini 
menunjukkan bahawa penyertaan golongan pelajar melalui ruangan “Bicara Pelajar” yang 
disediakan untuk mereka adalah sangat tinggi. Sebaliknya penyertaan untuk golongan 
pensyarah di dalam ruangan “Bicara Pensyarah” penyertaannya masih rendah. Ruang 
perbincangan “Bicara Pelajar” telah mendapat jumlah kiriman (posting) sebanyak 1,355, 
berbanding  dengan kiriman ke ruangan “Bicara Pensyarah” hanya sebanyak 62 sahaja. 
Dapatan ini bertepatan dengan kajian yang telah dijalankan oleh penyelidik terdahulu yang 
mendapati bahawa penyertaan komuniti guru yang sedang berkhidmat adalah sangat rendah 
di dalam perbincangan melalui forum secara online (Carboni, 1999; Pomeroy, 1997; Hawkes 
& Good, 2000; Leach, 2002; Stephens & Hartmann, 2002). 
 
Pelbagai isu telah dibincangkan sepanjang tempoh kajian dijalankan. Antaranya ialah 
berkongsi pengetahuan dalam pelbagai bidang, meminta dan memberikan pendapat 
berkaitan dengan isu-isu semasa yang berlaku di dalam atau di luar institut, Forum ini juga 
telah digunakan sebagai tempat untuk membuat pelbagai pengumuman berkaitan aktiviti yang 
dijalankan di institut. Seterusnya forum ini telah digunakan sebagai tempat untuk memberikan 
ucapan dan penghargaan kepada rakan-rakan, pensyarah dan pengurusan institut. Di 
samping itu forum ini juga telah digunakan untuk meluahkan rasa tidak puas hati terhadap 
rakan-rakan, pemimpin pelajar, pensyarah staf dan pihak pengurusan institut. Akhirnya forum 
ini juga telah digunakan untuk meluahkan masalah peribadi dan mempromosikan barangan 
atau perkhidmatan. 
 
Isu-isu yang paling banyak di hantar ke ruangan forum IPTB adalah berkaitan dengan 
perkongsian pengalaman, pengetahuan dan idea dalam pelbagai bidang. Di dalam ruangan 
“Bicara Pelajar” topik-topik berkaitan dengan perkongsian pengalaman ialah sebanyak 23.4%, 
di ruangan “Sembang-Sembang” sebanyak 38.5%dan di ruangan “Bicara Pensyarah” 
sebanyak 43.8%. Walau bagaimanapun isu-isu yang berkaitan dengan luahan rasa tidak puas 
hati terhadap rakan-rakan, pemimpin pelajar, staf, pensyarah dan pengurusan institut telah 
mendapat maklum balas yang sangat tinggi. Lima isu yang paling banyak menerima maklum 
balas dari ahli komuniti ialah berkaitan dengan perasaan tidak puas hati dengan apa yang 
berlaku di sekililing mereka. Isu-isu tersebut ialah; “wajarkah kehadiran ke surau diwajibkan” 
menerima 220 balasan, “budaya bercouple di maktab” menerima 206 balasan, “siapa JPP di 
Maktab ni?” menerima 68 balasan, “mana pemimpin kat IPTB ni?” menerima 60 balasan dan 
“Senior yang kurang sopan” sebanyak 58 balasan. 

Isu-isu yang telah di hantar untuk dibincangkan dalam forum maya ini, khususnya yang 
berkaitan dengan rasa tidak puas hati adalah perkara yang benar-benar berlaku dan tidak 
dibangkitkan di dalam perbincangan secara bersemuka. Kebanyakan mereka percaya 
bahawa mereka yang terlibat dalam perbincangan secara maya adalah rakan-rakan mereka 
yang sedang berkursus di institut dan tinggal di asrama yang sama. Watak dan bahasa yang 
mereka gunakan ketika berbincang di alam maya sangat berbeza dengan bahasa yang 
digunakan ketika berbincang secara bersemuka. Perkataan yang kasar dan tidak beretika 
sering digunakan bagi meluahkan rasa marah dan tidak puas hati ketika berbincang di alam 
maya. Dalam kajian ini dapatan menunjukkan bahawa maklum balas bagi isu-isu kontroversi 
seperti ini sangat tinggi. Pelbagai pihak telah memberikan maklum balas menurut sudut 
pandangan masing-masing. Kebanyakkan isu yang berkaitan dengan rasa tidak puas hati ini 
akhirnya telah dapat diselesaikan, setelah mereka mendapat penjelasan yang memuaskan 
daripada pelbagai pihak yang menyertai perbincangan secara maya. Dapatan ini adalah 
bertepatan dengan kajian sebelum ini yang menyatakan bahawa  banyak isu yang tidak dapat 
diselesaikan secara bersemuka telah dapat diselesaikan melalui perbincangan secara maya 
(Garrison & Anderson, 2003). Jadual 9 di bawah adalah antara contoh kiriman dari pihak yang 
tidak berpuas hati dengan peraturan yang mewajibkan semua pelajar Islam bersolat di surau 
institut. Jadual 10 pula adalah antara contoh kiriman bagi pihak yang cuba menjelaskan 
situasi yang sebenar berlaku. Isu ini merupakan topik yang mendapat maklum balas yang 
paling tinggi (220 balasan) sepanjang tempoh kajian ini dijalankan. Akhirnya masalah ini telah 
dapat diselesaikan. Semua pihak telah berpuas hati dan berterima kasih antara satu dengan 
yang lain di alam maya dan kesannya dapat dirasai apabila sambutan pelajar ke surau Al-
Ghazali pada bulan tersebut semakin ramai. 
 

Jadual 9: Contoh kiriman yang berbentuk luahan tidak puas hati 

 
 

Jadual 10: Contoh maklum balas keatas isu yang dibangkitkan 

Dapatan daripada kajian ini menunjukkan bahawa kebebasan yang diberikan kepada 
pengunjung ketika  berforum telah mendorong sebahagian daripada mereka (15.3%) telah 
melanggar peraturan dan etika yang telah ditetapkan. Walaupun kebebasan telah diberikan 
ketika berforum secara maya, namun  sebahagian besar ahli komuniti IPTB (86.7%) masih 
tetap mematuhi peraturan dan etika yang telah ditetapkan.  
 
Kesimpulan 
Secara keseluruhan dengan memberikan kebebasan (tidak dimestikan mendaftar) untuk 
terlibat didalam E-Forum IPTB menunjukkan sambutan yang sangat tinggi dalam kalangan 
pengunjung Laman Web IPTB. Walau bagaimanapun penyertaan di kalangan pelajar adalah 
jauh lebih tinggi jika dibandingkan dengan penyertaan di kalangan pensyarah. Sebahagian 
besar isu-isu yang dibangkitkan dalam E-Forum IPTB adalah berkaitan dengan pengalaman 
dan masalah seharian yang dihadapi oleh pelajar-pelajar yang sedang mengikuti kursus 
perguruan. Sebahagian besar isu yang dibangkitkan telah dapat diselesaikan melalui ruangan 
forum tersebut. Ini membuktikan bahawa E-Forum telah berjaya memberi ruang kepada para 
pelajar IPTB untuk berfikir dengan lebih kreatif dan kritis dalam menyelesaikan masalah  yang 
mereka hadapi melalui perbincangan. Walau bagaimanapun dengan kebebasan yang telah 
diberikan juga telah mendorong sebahagian ahli komuniti melanggar peraturan dan etika 
perbincangan yang sepatutnya dipelihara oleh mereka yang bakal menjawat tugas sebagai 
pendidik. 
 
Implikasi Kajian 
Pengkaji kurang bersetuju dengan cadangan pihak pentadbiran IPTB agar ruangan Forum 
IPTB ditutup. Cadangan pihak pentadbiran tersebut adalah berdasarkan terdapat kiriman 
yang telah di hantar ke ruangan E-Forum IPTB telah melanggar peraturan dan etika 
perbincangan. Dapatan kajian ini membuktikan bahawa sebahagian besar pengunjung Laman 



Seminar Penyelidikan Pendidikan IPGM Zon Utara  2009 

 

12 
 

Web IPTB yang terlibat di dalam E-Forum adalah tinggi terutama golongan pelajar. Mereka 
telah menggunakan ruangan forum tersebut untuk berkongsi maklumat, pengalaman, dan 
pendapat yang berkaitan dengan pendidikan dan dunia pendidikan. Banyak permasalahan 
harian yang mereka hadapi di institut pendidikan telah dapat diselesaikan melalui 
perbincangan di ruangan forum tersebut. Menutup ruang perbincangan di era dunia tanpa 
sempadan hanya akan menyekat perkembangan kreativiti dalam menyelesaikan masalah di 
kalangan pelajar. Menurut Lowenfeld & Brittain (1987), dua halangan kreativiti ialah; Pelajar 
tidak memperolehi jawapan ke atas persoalan dan kemusykilan yang semamangnya telah 
wujud di dalam diri mereka dan persekitaran yang menghalang mereka untuk bertanya. 
Walau bagaimanapun pengkaji mencadangkan kepada mereka yang terlibat di dalam 
mengendalikan forum secara online agar dapat mencadangkan mekenisme yang dapat 
digunakan bagi mengurangkan pelanggaran peraturan dan perbincangan pada masa akan 
datang. 
 
Dapatan kajian menunjukkan bahawa kebanyakkan isu yang berkaitan dengan rasa tidak 
puas hati telah dapat diselesaikan, setelah mereka mendapat penjelasan yang memuaskan 
daripada pelbagai pihak yang menyertai perbincangan secara maya. Pengkaji mencadangkan 
agar satu kajian lanjut berkaitan dengan analisis kekerapan isi kandungan forum secara maya 
dilakukan bagi menjelaskan lagi dapatan ini. 

